
306 Der Wurzel wird Chef.

Am Morge hend die umliegende Bäum müesse schtuune, dass do über Nacht en junge Eichebaum gwachse isch. Cha me denn so schnell i d`Höchi wachse, hend sie sich gfraget. 
Sie hend halt nöd gwüsst, dass der Wurzel die Gab het, sini Wurzle z`Nacht us der Erde use z`zieh und umenand z`laufe. Ja, drum het me ihm schlussendlich au Wurzel gseit. Aber die andere Bäum hend ihn jetzt bewunderet und gli hend`s alli Tier und Pflanze gmerkt, der Wurzel isch öppis ganz Bsunderigs.

 Aber no öppis anders het hüt d`Rundi gmacht im Wald. Es sig en grosse Wolf zue zoge. Dä welli do bliebe, will ihn d`Mensche welled fange. Er heig en Güggel gschtole uf em Puurehof, nach bim Wald –rand. 
D`Eule Eulalia isch zum Wurzel gfloge und het sich uf eme Ascht niedergloh. „Hesch schnell Zyt“, het sie gfraget, „en grosse, graue Wolf laht frage, ob er dörfi zu eus i de Wald cho.“ 
„Was, en Wolf,“ meint der Wurzel, „ mir hend schlussendlich bi eus au no Reh, Hase und Ente am Teich. Die würdi er sicher fresse, wenn er sie gseht.“ 
„Ja das schynt, dass er no en recht umgängliche isch und nöd grad alles frisst, was ihm über der Weg lauft.“ 
Der Wurzel het schnell überlegt und denn gseit: „Mir sötte wohl der Waldrat zäme rüefe. Chönntisch du die andere informiere, dass mir eus do treffe um Eis am Nachmittag?“ D`Eule het dass gern gmacht und isch weggfloge.

Am Nachmittag sind`s denn alli itroffe: d`Reh, d`Hase, d`Igel alli Füchs und alli andere Tier i dem Waldschtück. Es isch es Schtimme-gmurmel gsi uf dere Waldliechtig und d`Bäum hend gruschet mit ihre Baumchrone. D`Bäum hend nöd müesse, ja au nöd chönne cho, will`s ja agwachse gsi sind. Aber sie hend es bsunderigs System gha, sich z`verschtändige. Wenn öppis uf der Waldliechtig beschlosse worde isch, denn het es ei Baum em nächschte gseit, was passiert isch und alli Bäum hend ihri Meinig au e so wieder uf d`Liechtig zrugg gmel –det.

Uf der Waldliechtig sind inzwische alli Mitglieder versammlet gsi. D`Eule Eulalia het d`Versammlig eröffnet und gseit: „Liebi Waldbe –wohner, zerscht müesse mir en neue Waldchef wähle, will der alti Eichebaum, euse vorherigi Chef, gfällt und wegtreit worde isch. Ich schlage vor, dass mir der Wurzel wähle, wo ja inzwische bereits a Stell vom alte Eichebaum da wachse tuet. Ich kenne ihn scho lang und er chan vieles, wo eus chann nützlich si. Dir chönnet jetzt diskutiere über min Atrag.“ 
Es isch es richtigs Schtimme-Gsumsel gsi uf dere Waldliechtig. Denn isch me zur Abschtimmig gschritte. Alli hend ihri Finger in Himmel gschtreckt. Der Wurzel isch eischtimmig gwählt worde. Alli hend gjublet und der Wurzel isch scho schtolz gsi. Dass er es so jung scho Waldchef worde isch. Aber d`Versammlig isch ja nonig fertig gsi. Sie hend no müesse über der Wolf, wo het zu ohne welle cho, berate. Aber zerscht het me jetzt mit Nüss und Waldfrücht d`Wahl vom Wurzel gfyret.

